
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৬৮
হেমচন্দ্র-গ্রন্থাবলী





শাখা নত করি পুষ্প ছড়াইল
ফুল তরু ফুল্ল-মুখ;

সেইরূপ হেরি প্রণয়ী যখন
আসে এথা তরুতলে,

তরু নতশিরে করে আশীর্ব্বাদ
বরষি কুসুমদলে।

সে ফুলের মালা পরিয়া গলায়
প্রণয়-প্রফুল্ল প্রাণ

হেরি কত প্রাণী ভ্রমিছে সেখানে
লভিয়া কুসুম-ঘ্রাণ;—

চাঁপা ফুল হেন বরণের শোভা,
সুন্দর নলিন-আঁখি

চলে কত রামা, বল্লভের দেহে
সুখে বাহুলতা রাখি;

কোন সে যুবক চলে মনঃসুখে
বাঁধি নিজ ভূজপাশে

কমল-কোরক সদৃশ তরুণী
অর্দ্ধস্ফুট মৃদু হাসে;

চলেছে সোহাগে কোন বা সুন্দরী
ফুল্ল বিকশিত ছবি,

লোহিত সুন্দর গণ্ডে প্রস্ফুটিত
গুলাব-রঞ্জিত রবি;

আহা কোন রামা স্মিতচারুমুখী
প্রণয়ীর বাহুমূলে

চন্দ্রকর-মাখা শেফালিকা যেন
চলেছে গুণ্ঠন খুলে;

কাহার বদনে ফুটিয়া পড়িছে
মধুর মৃদুল হাস,

সহকারে-কোলে সরস মঞ্জরী
বসন্তে যেন প্রকাশ;

